
作者：朱瞻基　明朝

本作品收錄於《列朝詩集/乾上》和《宣宗皇帝御製詩》

宣德六年十一月初一日。

昔者胡元之季，上天厭之，眷求聖德，俾作民主。我仁祖皇帝，有純粹之性，誠一之德，

蘊至仁而弗矜，篤大義而不衒。體正而養和，履醇而抱潔，循乎自然，安乎大順。蓋動

與天游，靜與道俱，易所謂「大人」、魯論所謂「至德」者也。用集天命，大開厥祥，

篤生我太祖皇帝，其仁如天，其智如神，道冠百王，德侔五帝。汛掃六合，綏寧萬邦，

正天紀，立人極，詩書禮樂之華，典章法度之懿，超越隆古矣。皇祖太宗皇帝，以大德

承大統，神武赫著，聖人弘施，近悅遠來，內安外服，茂勛鴻烈，允光于前。皇考仁宗

皇帝，丕宣大猷，恢彰美化，仁恩惠澤，益廣益深。是以普天之下，莫不尊親，同心愛

戴，至于今日。顧予菲薄，克遂承繼，揆度所自，厥有明徵，實由仁祖皇帝原本之隆肆，

太祖皇帝開創之大，而我皇祖、皇考得以恢廓而維持之，萬世之業，所由定也。列聖之

德，與天為一，謹序述，為詩九章，以詔後世。詩曰：

一

上天信崇高，臨下明以赫。

元季政昏亂，帝用厭夷狄。

眷求令德宗，視乃善慶積。

沛然啟其祥，疆宇俾開闢。

二

恭惟我仁祖，躬備大聖德。

天性稟純粹，溫恭而允塞。

篤志在仁義，兼亦貴稼穡。

寶玉之所藏，山川被光澤。

三

維時屬遘屯，畎畝之自適。

進退與道俱，玉德懷貞白。

皇天鑒昭晰，寶命所繇錫。

篤生太祖聖，配天立人極。

四

海內如鼎沸，土壤分割折。

蒼生靡怙恃，俯伏斃毒螫。

仗劍起濠梁，奉天拯焚溺。

再駕定東南，一舉下西北。

五

曠哉六合內，腥穢悉蕩滌。

三光復宣朗，五典重修飭。

遠齊堯舜功，近過湯武績。

遂令普天下，休養樂生息。

六

太宗削奸回，維統奠宗祐。

聖文既炳煥，神武尤赫奕。

賢才盡登用，秉德各修職。

庶邦承覆載，貢獻來九譯。

七

昭考撫盈成，至仁弘隱惻。

民安視如傷，恭己臨萬國。

繼志與述事，夙夜懷兢惕。

皇風益清穆，皇道彌正直。

八

正本所自隆，仁祖實啟迪。

祥源深且廣，天派肆洋溢。

聖神紹傳序，茂衍萬世歷。

造商本玄王，興周美后稷。

九

茲予嗣鴻業，時幾謹申飭。

四聖赫在天，悠久貽法式。

保佑賴深眷，負荷愧餘力。

稽首陳詠歌，庶用示無斁。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

